ບົດແນະນຳສຳລັບການຂຽນແຜນທຸລະກິດໂດຍສັງເຂບ
ແຜນທຸລະກິດໂດຍສັງເຂບນີ້ ເປັນພຽງແນວຄວາມຄິດເບື້ອງຕົ້ນຂອງການຂຽນແຜນທຸລະກິດ ສຳລັບ ຮອບຄັດເລືອກທຳອິດ (ສຳລັບ ຄັດເອົາ 12 ແຜນທຸລະກິດ, ຈາກແຜນທັງໝົດ) ແລະ ວິທີການຂຽນແຜນ ທຸລະກິດໂດຍສັງເຂບນີ້ ກໍ່ມີຄວາມສະດວກງ່າຍດາຍ ພຽງແຕ່ທ່ານເຕີ່ມຂໍ້ຄວາມ ຫລື ຂໍ້ມູນທາງທຸລະກິດ ທີ່ທ່ານຄິດວ່າກຳລັງຈະຂຽນເປັນແຜນທຸລະກິດ ລົງໃສ່ເນື້ອທີ່ເປົ່າຫວ່າງ ທີ່ທາງທີມງານໄດ້ກະກຽມໄວ້ໃຫ້ ແລ້ວນີ້.
ແຜນທຸລະກິດໂດຍສັງເຂບ ໄດ້ແບ່ງອອກເປັນ 2 ພາກໃຫຍ່ຄື: ລາຍລະອຽດຂອງແຜນທຸລະກິດ ແລະ ການປະເມີນຕົ້ນທຶນທຸລະກິດ. ສຳລັບຢູ່ພາກລວມ (ພາກເລີ່ມຕົ້ນ) ໂດຍສະເພາະແມ່ນ ຊື່ຫົວຂໍ້ຂອງ ແຜນທຸລະກິດ ໃຫ້ທ່ານຂຽນຊື່ທຸລະກິດທີ່ທ່ານຈະຂຽນແຜນສົ່ງເຂົ້າປະກວດ.
I. ລາຍລະອຽດຂອງແຜນທຸລະກິດ
   ຢູ່ພາກລາຍລະອຽດຂອງແຜນທຸລະກິດຈະປະກອບມີຫົວຂໍ້ຍ່ອຍຕ່າງໆດັ່ງນີ:
· ປະເພດຂອງທຸລະກິດ: 
ຜູ້ທີ່ຂຽນແຜນທຸລະກິດເຂົ້າມາປະກວດ ຈະໄດ້ລະບຸປະເພດທຸລະກິດຂອງທ່ານຢ່າງຄັກແນ່ ພ້ອມກັບ ອະທິບາຍໂດຍສັງເຂບກ່ຽວກັບແຜນດັ່ງກ່າວ, ເປັນຕົ້ນແມ່ນ ຖ້າເປັນການຜະລິດຈະຜະລິດຫຍັງ, ຖ້າ ເປັນການຂາຍ ຈະຂາຍອັນໃດ (ອາດຈະເປັນຊື່ທຸລະກິດຢູ່ໃນພາກລວມກໍ່ໄດ້) ແລະ ໃຫ້ອະທິບາຍ ຄວາມເປັນໄປໄດ້ໂດຍຫຍໍ້.
· ການວິໄຈຕະຫລາດ
ແຜນທຸລະກິດທີ່ຈະສົ່ງເຂົ້າມາປະກວດ ຈະຕ້ອງໄດ້ທຳການວິໄຈຕະຫລາດເບື້ອງຕົ້ນ ແລະ ສາມາດ ຕອບຄຳຖາມເລົ່ານີ້ໃຫ້ໄດ້ ເຊັ່ນວ່າ: 
· ລູກຄ້າຂອງທ່ານແມ່ນໄດ້ແກ່ກຸ່ມໃດ?
· ຂະໜາດຂອງຕະຫລາດໃນປະຈຸບັນ?

· ຄາດຄະແນຕະຫລາດໃນອານາຄົດຈະເປັນແນວໃດ?

· ຄູ່ແຂ່ງທາງທຸລະກິດທ່ານແມ່ນໃຜ?
· ຈຸດອ່ອນ, ຈຸດແຂງຂອງຄູ່ແຂ່ງມີຫຍັງແດ່?
· ຂໍ້ໄດ້ປຽບຂອງທຸລະກິດຂອງທ່ານມີຫຍັງແດ່?

· ອະທິບາຍ ວິທີການຜະລິດ/ການບໍລິການ ທຸລະກິດຂອງທ່ານ
ໃຫ້ອະທິບາຍສາຍໄຍ ຫລື ລາຍລະອຽດຂອງຂັ້ນຕອນການຜະລິດ/ບໍລິການ ວ່າດຳເນີນໄປຕາມລຳດັບ ໃນລັກສະນະຈັ່ງໃດແດ່?; ຖ້າເປັນຜະລິດຕະພັນທີ່ມີແລ້ວ ໃຫ້ອະທິບາຍວິທີການປັບປຸງ ການຜະລິດ ແບບໃໝ່, ເຕັກໂນໂລຊີໃໝ່ ທີ່ປົກປັກຮັກສາສິ່ງແວດລ້ອມ.
· ແຜນການຕະຫລາດ (4P)
ໃຫ້ອະທິບາຍເຖິງຮູບແບບ ແລະ ວິທີການກຳນົດ ດ້ານການຕະຫລາດຂອງທ່ານ ຫລື (4P: Product, Price, Place and Promotion) ພ້ອມທັງອະທິບາຍແຕ່ລະອັນໂດຍລວມເຊັ່ນ: ສິນຄ້າ/ ບໍລິການ ຂອງທ່ານແມ່ນປະເພດໃດ, ຈະຂາຍໃນລາຄາເທົ່າໃດ, ສະຖານທີ່ຈຳໝ່າຍສິນຄ້າ/ບໍລິການ ຄວນຈະເປັນບ່ອນໃດຈຶ່ງເໝາະສົມ ແລະ ອັນສຸດທ້າຍແມ່ນການສົ່ງເສີມດ້ານການຂາຍຄວນຈະເລືອກ ເອົາຮູບໃດ?
II. ການປະເມີນຕົ້ນທຶນທັງໝົດ
ສຳລັບຜູ້ທີ່ຂຽນທຸລະກິດ ຈຳເປັນຕ້ອງໄດ້ລະບຸແຜນງົບປະມານ ສຳລັບຄ່າໃຊ້ຈ່າຍທັງໝົດໂດຍລວມ ຂອງການດຳເນີນງານທາງທຸລະກິດວ່າຕ້ອງໄດ້ໃຊ້ຈ່າຍອັນໃດແດ່, ສຳລັບການຂຽນແຜນທຸລະກິດໂດຍສັງ ເຂບນີ້ ແມ່ນກຳນົດເອົາ 2 ຢ່າງຄື: ຈ່າຍຄ່າຊັບສິນຄົງທີ່ ແລະ ຕົ້ນທຶນໝູນວຽນ.
· ຊັບສິນຄົງທີ່ 
ແມ່ນການປະເມີນຄ່າໃຊ້ຈ່າຍຫລັກຂອງການລົງທຶນເທື່ອທຳອິດ ສຳລັບທຸລະກິດ ເຊີ່ງມັນຈະປະກອບ ດ້ວຍ: ຈ່າຍຄ່າສ້າງອາຄານ ຫ້ອງການ, ຊື້ເຄື່ອງຈັກ, ຊື້ເຟີນີເຈີ ແລະ ອຸປະກອນເຄື່ອງໃຊ້ຫ້ອງການ, ຊື້ຍານພະຫະນະ ເຫລົ່ານີ້ເປັນຕົ້ນ.
· ທຶນໝູນວຽນ (ລາຍເດືອນ)
ແມ່ນຄ່າໃຊ້ຈ່າຍໃນການດຳເນີນງານທາງທຸລະກິດ ທີ່ຄາດວ່າຈະຕ້ອງເສຍໄປໃນແຕ່ລະເດືອນ ໃນນີ້ ຈະປະກອບມີ: ຄ່າຈ້າງເຈົ້າຂອງກິດຈະການ (ເງິນເດືອນຜູ້ບໍລິຫານ), ຄ່າຈ້າງພະນັກງານ (ເງິນເດືອນ ລູກຈ້າງ), ຄ່າເຊົ່າຕ່າງໆ, ຄ່າໄຟຟ້າ-ນ້ຳປະປາ, ຄ່າໂທລະສັບ, ຄ່າສ້ອມແປງ-ບຳລຸງຮັກສາ, ຄ່າທຳ ນຽມຕ່າງໆ, ຄ່າປະກັນໄພ ແລະ ອື່ນໆອີກ.
· ຄາດຄະເນລາຍໄດ້ຈາກການຂາຍ
ໃຫ້ທ່ານຄາດຄະເນວ່າ: ໃນແຕ່ລະເດືອນ ທຸລະກິດຂອງທ່ານຈະມີລາຍໄດ້ຈາກການຂາຍສິນຄ້າ/ບໍລິ ການ ຈຳນວນເທົ່າໃດ. ທ່ານອາດຈະກຳນົດຈຳນວນຫົວໜ່ວນການຜະລິດ/ບໍລິການ ໃນແຕ່ລະເດືອນ ພ້ອມກັບກຳນົດລາຄາຂາຍ.
· ແຜນການຄາດຄະເນຍອດຂາຍ ແລະ ຕົ້ນທຶນ

ພາຍຫຼັງທີ່ຮູ້ລາຍໄດ້ຈາກການຂາຍ (ຫົວຂໍ້ຂາງເທິງ) ເຈົ້າຂອງແຜນທຸລະກິດຕ້ອງປະເມີນການຄິດໄລ່ ກຳໄລ ຊື່ງແມ່ນສ່ວນທີ່ເຫຼືອຈາກລາຍໄດ້ຫັກຄ່າໃຊ້ຈ່າຍທັງໝົດອອກ, ແລະ ໃນແຜນທຸລະກິດລະອຽດ (ຮອບທີ2) ທ່ານຈະໄດ້ສ້າງຕາຕະລາງຢ່າງລະອຽດອີກເທື່ອໜື່ງ.
· ຄາດຄະເນກະແສເງິນສົດ
ແມ່ນໃຫ້ທ່ານລະບຸ ແລະ ຄາດຄະເນວ່າ: ແຕ່ລະເດືອນຈະມີເງິນສົດເຂົ້າ-ອອກໃນທຸລະກິດຂອງທ່ານ ເທົ່າໃດ? ເພື່ອໃຫ້ທ່ານກຽມຕົວໄວ້ລ່ວງໜ້າເພື່ອບໍ່ໃຫ້ເງິນສົດຂາດມື.
ທີ່ສຳຄັນ ການຂຽນແຜນທຸລະກິດໂດຍສັງເຂບນີ້ ບໍ່ຈຳເປັນຕ້ອງອະທິບາຍຢ່າງລະອຽດຖີຖ້ວນປານໃດກໍ່ໄດ້ ເພາະວ່າໃນຮອບທຳອິດຂອງການປະກວດແຜນທຸລະກິດ (ຮອບຄັດເອົາພຽງ 12 ແຜນ) ຕ້ອງການພຽງ ຢາກຮູ້ ແນວຄວາມຄິດ ຫລື Concept ຫລັກໆ ທີ່ເປັນຈຸດເດັ່ນອັນສຳຄັນຂອງແຜນທຸລະກິດທ່ານເທົ່ານັ້ນ.

ສຳລັບ ຮອບທີສອງ (ຜູ້ທີ່ຜ່ານຮອບ 12 ແຜນ) ຈະໄດ້ນຳເອົາແຜນທຸລະກິດຂອງຕົນກັບໄປຂຽນ ແລະ ປັບປຸງຄືນ ເພື່ອສ້າງເປັນແຜນທຸລະກິດຢ່າງລະອຽດ ແລະ ສົມບູນ.
“ຂໍໃຫ້ທ່ານຈົ່ງໂຊກດີ”







PAGE  
3

